
<<Հայաստանի   Հանրապետության   կառավարության   2012 թվականի  դեկտեմբերի  20-ի   N 1616-Ն որոշման մեջ լրացումներ կատարելու և Հայաստանի Հանրապետության պետական  բյուջեից գումար հատկացնելու  մասին >> Հայաստանի Հանրապետության կառավարության որոշման նախագծի ընդունման անհրաժեշտության վերաբերյալ
1. Ընթացիկ իրավիճակը և խնդիրները.  

Շինարարական աշխատանքների վերաբերյալ պաշտոնական վիճակագրության վարումն իրականացվում է բնեղեն և արժեքային մեծություններով, այդ թվում ըստ ֆինանսավորման աղբյուրների: Ընդ որում, իրականացված շինարարության կառուցվածքում` ըստ ֆինանսավորման աղբյուրների, զգալի տեսակարար կշիռ են կազմում բնակչության միջոցների հաշվին իրականացվող անհատական բնակարանային շինարարության ծավալները: Այսպես, վերջին տարիներին նշված միջոցների հաշվին իրականացված շինարարական աշխատանքների ծավալի միջին մակարդակը` անհատական բնակելի շենքերի մասով կազմել է  ավելի  քան  50 % :

Անհատական բնակելի շենքերի շինարարության կառուցվածքն ըստ մարզերի դիտարկումը վկայում է, որ կառուցվող  բնակելի շենքերի մոտ 60 %  բաժին է ընկել ք.Երևանին: Նմանատիպ միտումը բնութագրական  է ինչպես 2013թ-ին, այնպես նախորդ տարիների համար:

Բնակչության միջոցների հաշվին իրականացվող անհատական բնակելի շենքերի վիճակագրական հաշվառումը բնութագրվում է որոշ դժվարություններով, որոնք նախ և առաջ պայմանավորված են նրանով, որ դրանց կառուցումը հաճախ իրականացվում է սեփական ուժերով և/կամ ոչ մասնագիտացված կառույցների միջոցով, որի պարագայում ՀՀ ԱՎԾ-ին չեն ներկայացվում վիճակագրական հաշվետվություններ: Իսկ այն դեպքերում, երբ շինարարական աշխատանքներն իրականացվում են առևտրային (շինարարական) կազմակերպությունների կողմից վիճակագրական հաշվետվությունների հավաքագրման խնդիր չի առաջանում:

Վերը նշվածն ուղղակի առնչվում է համապատասխան տեղեկատվության ամբողջականության ապահովման խնդրի հետ, որի լուծման համար ՀՀ ԱՎԾ պարբերաբար դիմում է տեղական ինքնակառավարման մարմիններին շինարարության թույլտվությունների վերաբերյալ հասցեական տեղեկատվություն ստանալու համար, քանզի համաձայն Հայաստանի Հանրապետության   <<Քաղաքաշինության մասին>> օրենքի  23-րդ հոդվածի երկրորդ մասով սահմանված դրույթի` <<Շինարարական թույլտվությունը համայնքներում տալիս է համայնքի ղեկավարը` ՀՀ Կառավարության սահմանած կարգով>>:

Ստացվող տեղեկատվությունը ՀՀ ԱՎԾ օգտագործում է դիտարկման դաշտը ձևավորելու և դիտարկումներ իրականացնելու համար:
Հետևաբար ներկայումս չափազանց կարևոր է հավաքագրել տեղեկատվություն ք.Երևանում ավելի քան 700  շինարարության թույլտվություն ստացած ու կառուցման ընթացքում գտնվող անհատական բնակելի շենքերի  պատրաստվածության աստիճանի վերաբերյալ և տալ համապատասխան արժեքային գնահատականներ: Նշված խնդիրը լուծելու համար անհրաժեշտ է իրականացնել  ընտրանքային հետազոտություն: 
Միաժամանակ տեղեկացվում է, որ գնումը կատարվելու է պարզեցված ընթացակարգով`  համաձայն  <<Գնումների մասին>>  Հայաստանի  Հանրապետության  օրենքի  17-րդ  հոդվածի  5-րդ մասի, քանի որ  գնման գինը չի գերազանցում գնումների բազային միավորի քսանապատիկը:
2. Կարգավորման նպատակը և բնույթը.
        Սույն նախագծի գլխավոր նպատակն է բնակելի շենքերի վիճակագրական հաշվառման որակի բարելավումը:
3. Որոշման ընդունման դեպքում ակնկալվող արդյունքները.

         Նախագծի իրականացումը հնարավորություն կտա հավաքագրել տեղեկատվություն ք.Երևանում ավելի քան 700  շինարարության թույլտվություն ստացած ու կառուցման ընթացքում գտնվող անհատական բնակելի շենքերի  պատրաստվածության աստիճանի վերաբերյալ և տալ համապատասխան արժեքային գնահատականներ:  

4.  Տվյալ բնագավառում իրականացվող քաղաքականությունը.

      Նախագիծը չի ներառում բնագավառում իրականացվող գործող քաղաքականության փոփոխություն:

5. Նախագծի մշակման գործընթացում ներգրավված ինստիտուտները և անձինք.

       Նախագիծը մշակվել է ՀՀ Ազգային վիճակագրական ծառայության կողմից և նախագծի մշակման գործընթացում այլ ինստիտուտներ և անձինք չեն ներգրավվել:

